
      సాగిలిమ్రొక్కు మేన్మరచు సాగిలిమ్రొక్కిన దృశ్యనేత్రుఁడై

      సాగిలిమ్రొక్కుచున్ బొగడు సాగిలిమ్రొక్కు నెఱుంగడేమియున్.

గీ. అలసి రంగేశకరుణాకటాక్షమహిమ, తుందుడుకుమాని యానందమంది యలరి

      రంగ రంగనివాస శ్రీరంగశయన, రంగనాయక రంగేశ రంగధామ.

చ. కుదురు సమస్తలోకములకుఁ జఠరంబని జీర్ణశంకచే

      బదిలముగాఁగ నుంచి వలప్రక్కగ కంటికి నిద్రలేక నీ

      వొదికిలి యింతయెచ్చరిక నుండగ నోర్తుమె తండ్రి నీలనీ

      రదనిభమైన గాత్రమున నునే రంగవిహార భుజంగతల్పకా.

గీ. ఎన్నితల లెన్నివదనంబు లెన్నికన్ను , లెన్నికా ళ్ళెన్నిచేతులు నెన్నివ్రేళ్ళు

      నాకుఁ బ్రత్యక్షమైనట్టి మీకు నేను, మెత్తునే జూచి యెటులైన మెత్తుగాక.

గీ. శ్రీమహితమైన శ్రీరంగధామమునకు, ప్రియతమంబైన మీశేషశయనమునకు

      దివ్యమంగళమైన మీదేహమునకు, మంగళము మంగళము నిత్యమంగళంబు.

క. అందము నానందాదిమ, కందము నర్థితకటాక్షకలితామృతవా

      క్స్యందమునగు నీయాకృతి, చందము మీకె తగుగాక సామ్యము గలదే.

ఉ. ఏ నెడబాసి మిమ్ము క్షణమేనియుఁ దాళఁగఁజాలనయ్య మీ

      ధ్యానమెకాని యేనిముషమైన తదన్యము నొల్లనయ్య మీ

      మానితమూర్తిఁ జూచి కడమంబు సహింతునటయ్య జూడ భో

      గానుశయాన రంగపతి యిట్లనె యుండగదయ్య నాకడన్.

గీ. అనిన రంగావతార నారాయణుండు, భక్తసులభుండు తానొడఁబడి విరించి

      రమ్ము నీయింట వసియింతు నమ్ము పూజ, లిమ్ము గావింపు మిది సమ్మతమ్ము మాకు.

క. అని తను నిల్చిన ధాతయు, జని నిజనిర్మాణమైన సత్యాఖ్యంబౌ

      తనలోకము నారాధనమును చేయుచు నెమ్మతములు మున్నొలయంగన్.

మ. జగముల్ తా పదునాల్గు వేరువరుసన్ స్రష్టృత్వమున్ వైష్ణవం

      బగు శ్రీమంత్రమహానుభావమున లోకారాధ్యతం జెందె నా

      సగుణబ్రహ్మము రంగధాముఁడె సుమీ సహ్యోద్భవ న్నిల్చె నీ

      భగవద్భక్తుల దేరచూడనగునే బ్రహ్మాదిదేవాళికిన్.

క. అన వారందఱు వోయిన, తనయ యిదేమిటికి రంగధామము కావే

      రిని బాదుకొనియె రంగముఁ, దనుజుం డేకరణిఁ దెచ్చె ననియడుగుటయున్.

క. ఆకథ నే వినిపించెద, మీకు విభీషణుఁడు తథ్య మీహితకావే

      రీకూలవనీనిలయా, నేకములును గంధపుష్పనిచయాపహతిన్.

		 ఈ పేజీలో చివరి మార్పు 28 నవంబరు 2020న 00:39కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

